
Enformaziuns y Comunicaziuns

La Unité Pastorala Val Badia enviëia dër bel ala Edema dla Fede, co é eniann sot al 
tema: Hoila, co te vára pa?. Cösc é le program:
• Domëgna 16.10. - te vigne ploania: Gran Mëssa - Dé de fede tla comunité.
• Lönesc 17.10. ales 20:00, te salf de calogna da San Ciascian: Referat Olá este 

pa? - Baia Signur, i t’ascuti con Sr. Miriam Volgger y Matthias Kuppelwieser.
• Dédôlönesc 18.10. ales 20:00, te dlijia da Oies: Teater musical Ujöp da Oies 

- mâ en evënt o pól nes dí val’ deplü? - Serada de discusciun y ciances con 
partezipanc, organisadus y apascionês.

• Dedemesaledema 19.10. ales 20:00, te salf dai Stödafüs ta San Martin: La 
parora ai jogn - Reflesciun sön la fede, la dlijia, la vita y l’amur - por i jogn y 
manco jogn, con Christian Ferdigg.

• Vëndres 21.10. ales 19:30: Corona y meditaziun dan le Santiscimo
• Sabeda 22.10. dales 14:00 ales 16:00 te palestra d’Al Plan: dômisdé deboriada 

por mitans y mituns dla scora mesana, con le Sorvisc ai Jogn.
• Domëgna 23.10. ales 16:00 sö Oies: Santa Mëssa de conclujiun dla Edema 

dla Fede. Belo ales 15:15 pëia ia la prozesciun da dlijia de Badia demez.

Ministronc nös: La domëgna co vën, ai 23 d’otober, sarál pla gran mëssa dles 10:00 
la festa de iestiziun dai ministronc nös, y la premiaziun de chi ministronc co ciafa 
na medaia. Döta la comunité é bel enviada da festejé con nos. Te cösta ocajiun jará 
la oferta a bën dla uniun dai ministronc. Belo damperfora bel iolan dal sostën.

Ciandëres por Gnissant: Le Cor dles Ëres vënn endô ciandëres por Gnissant, plü 
avisa en sabeda ai 22 d’otober dô la mëssa prefestiva dles 18:00 y en domëgna ai 
23 d’otober dô la gran mëssa dles 10:00. Iolan belo damperfora.

Bibliologh: Vigne ultimo vëndres dal mëns, dales 15:00 ales 16:00, vëgnel tigní tla 
ciasa nadé de Sant Ojöp da Oies le bibliologh, na forma sciompla y creativa da ti jí 
pormez ala Sacra Scritöra y la fá sontí via tla vita da vignedé de vignöna y vignönn. 
Porsona de contat é Br. Michael Ertl da Oies, co é da ciafé al 0471 839635.

KVW Seniorenclub: En dédemesaledema ai 19 d’otober ván con le Mareo Bus dles 
9:15 dal Cone demez, por jí cina Neustift. Da enló jarán a pé cina Porsenú.

Ciasa de Palsa: La Ciasa de Palsa ta San Martin chir en cogo/na cöga y en aiüt de 
ciasadafü, a tomp plën o parzial. I posć é anuai y da atira. Al vën ince chirí infermiers 
y assistënc sozio-assistenziai. Por enformaziuns y candidatöres, prëibel se mëter en 
contat con valentin.erlacher@ciasadepalsa.it o cherdé sö le 0474 524786.

L’emportanza dla Oraziun y dla Fede
Dal Vagnele dô San Luca 18, 1 - 8
Te chël tomp 1ti á Gejú dit ai discepui, tres na parabola, che ai dess 

perié demeztru, zonza lascé dô: 2Te na ciüté viêl en iudicadú co ne 
temea nia Idio y co n’â compasciun con degügn. 3Tla medema ciüté 
viêl ince na vëdoa co gnea tres endô da d’ël y dijea: Famo avarëi le 
dërt cuntra mio nemí! 4Dio alalungia n’â le iudicadú orü nen sëi nia. 
Mo spo s’ál dit a se enstës: Ince sc’i ne tëmi nia Idio y i n’á compasciun con degügn, 
5ôi empó ti fá avarëi le dërt a cösta vëdoa, ciodiche ara ne mo lascia degüna tria. 
Zonza vëgnera ciamó ala fin y mo dá tla müsa. 6Y le Signur á enjunté: Aldide, co che 
le iudicadú eniüst dij. 7Ne dess nia Idio a sü prelitês, co ti scraia encuntra dé y net, ti fá 
avarëi le dërt, empede i fá aspeté? 8I ves diji: Al ti fajará avarëi le dërt atira. Mo le Fi dal 
Om, ciafarál mo, canch’al vën, ciamó fede söla tera?

Parora dal Signur. Lalt a te, Gejú Crist!

Ciafarál mo ciamó fede?

„Mo le Fi dal Om, ciafarál mo, 
canch’al vën, ciamó fede söla 
tera?“ Cösta é na domanda 
sterscia. Ci ciafarál mo pa nos, 
canche al ciarará tal plü sot de nosc 
cör y tal plü sot de nosta Dlijia? 
Roarál mo pa val’ tesurs ascognüs 
o roarál mo tal öt y tal scür? Roarál 
mo pa en cör co bat ciamó por la vita, 
pa bona orenté y pal encorsciomun 

dô la löm? O roarál pa na Dlijia co é oramai öta y tralasciada? Roarál pa na fontana 
olache al rogor ciamó na fede sonziera, o roarál pa na fede oramai destödada jö, 
olache le perié n’é dio nia plü val’ sön chël che la jont tin? Al depënn da nos ci che al 
ciafará. Al stá a nos da coltivé y fá slominé cösc tesur co é daete, zonza le stopé pro 
coi fistidi de nüsc tomps, con les comoditês y l’indiferënza. (Image)



Sorvisc dai Ministronc
Vendres 21/10 (07:20h): Jimmy Call, Matthias Deval, Emma Mutschlechner, Jonas Rindler;
Sabeda  22/10 (18:00h): Felix y Lena Feichter, Elena Frenademetz, Giovanni 
Gnesotto, Pire Maneschg, Elias y Silvia Obojes, David y Romina Palfrader, Anita 
Possamai, Barbara Rungger Kuprian, Armin y Simon Trebo, Alicia Angelica Weiss;
Domëgna  23/10 (10:00h): Lisa y Marco Alberti, Maja Complojer, Amelie y Valentina 
Erlacher, Niki Fappani, Andy y Mattia Ploner, Anna Promberger, Angelo Trebo, Damian 
y Matthias Winkler
N.B.: Düc i ministronc é entres begnodüs da gní a sorví, ince sce ai n'é nia scric sö!

Ponsier dla Domëgna
Al esíst mirachi, mo ai á debojügn de oraziun: na oraziun insistënta, de 
coraje, co se proa y nia ma en perié canche al mo öga. (Papa Francësch)
Avëi fidonza
Por i mituns é Chël Bel Dio, chël ch’i conësc, co tól pert a söa vita, ascuta sö 
le perié y ince le rengrazié. Y a Ël pón ti confidé döt. I mituns crësc sö y 
empara a conësce ince les perts scöres dla vita. L’imaja dal monn intat ciafa 
plan plan sfësses. Ai fej l’esperionza, che le mal á na gran forza, empara da 
dubité y fá domandes.
Le “Bun Dio” co porta döt a bun fin  basta che an le damanii  romagn endô 
tai soms da pici. Vignönn de nos vëiga ete tert o adora, che le Signur ne dá 
nia ma: Ël pretënd ince valch: sacrifizi, olgonza, oraziuns y ciances, mo 
dandadöt confidonza. Fidonza co tign bot ince sc’i ne gnun nia atira daidés, 
co lascia sozeder ingiustizies, dolur, meseria y mort te cösc monn. Sora döt le 
monn scraia, baudia, lalda porsones sü crüzi y söa fortüna tal’orëdla de Dio: 
Signur ascuta mia oraziun!
(Sb)
Perié ó dí: confidé tal Signur
I periun: MIO BUN SIGNUR,
Tö s’ás empormetü da sté dagnora pa nos, da s’acompagné ince canche i 
sun tralascés y ne sán nia plö olá ia. Sön te podunse nes tralascé ince 
canche düc nes tralascia, deache sön te podunse tegní, tö ne se lasciarás 
mai susc.
Cösta sogürté nes lasces ester contonc y soporté plö saorí ci co sozed por 
nosta colpa. Fora de nosta surité áste fat na unité con te. Podun porchël vire 
ennant sonza tëma, sogüsc de töa proteziun y de to aiüt. 

Por l’Edema dla Fede: Corona y meditaziun dan le Santiscimo


